
Faleminderit, zonja Kryetare!  

Të nderuar zotërinj deputetë,  

Të nderuara zonja deputete,  

Marrëveshja që ka ardhur sot në këtë parlament është shumë e rëndësishme për shëndetin e 

popullsisë. Jetojmë në kohë të vështira dhe duket se do të përjetojmë edhe një valë të pandemisë, që 

shpresojmë të jetë e fundit, e cila na mori shumë të afërm, shokë dhe miq. Përtej kësaj, më së pari, si 

maxhoranca, si opozita, nga kjo foltore do të duhet të japim mesazhin për një vaksinim masiv, pa pritur 

në asnjë moment që të kalojnë kohët dhe të prekemi nga sëmundja apo të preken të afërmit tanë. 

Kemi parë mjaft drama, të afërm, miq shokë, që kanë vdekur nga kjo sëmundje. Besoj që secili nga ne 

ka një histori personale të lidhur me këtë sëmundje, ndaj, secili nga ne do të duhet që të jetë sot 

shumë i ndërgjegjshëm dhe, mbi të gjitha, të kuptojë që kjo sëmundje nuk zgjedh kush është i PD-së 

dhe kush është i PS-së. Disa prej fjalimeve që u mbajtën sot këtu për mesazhe të dhëna gabim nga ana 

e opozitës apo e deputetëve të caktuar nuk besoj se janë korrekte, sepse në fund fare të gjithë ne 

prekemi njëlloj nga kjo sëmundje dhe askush, që ka një koshiencë, që ka minimumin e njohurisë për 

atë se çfarë po kalojmë, nuk mund të japë dot mesazhe të tilla. Besoj që ky është mesazhi më i 

rëndësishëm, ndaj dhe opozita dhe Grupi Parlamentar për Demokraci dhe Integrim do të japin votën 

pro për këtë marrëveshje. Është shumë e rëndësishme të kuptojmë që shëndeti i popullsisë është i 

pari.  

Gjithashtu, do të duhet të theksojmë disa problematika që u vunë re gjatë kësaj pandemie. E para ka 

të bëjë me mënyrën si u përballua pandemia. Këtu dëgjova disa deputetë të flisnin për punën e 

komitetit të ekspertëve. Nëse do të bëjmë një vëzhgim të komiteteve të ekspertëve në vendet e tjera 

të Europës, do të shikoni që aty ka epidemiologë, infeksionistë, sociologë, ekonomistë, psikologë, 

njerëz të cilët janë ekspertë dhe ekselentë në fushën e tyre. Ajo që ndodhi në Shqipëri, në fakt, është 

që fillimisht nuk kishim komitet ekspertësh dhe pastaj ishin disa drejtorë të Ministrisë së Shëndetësisë. 

Pra, edhe kjo u politizua në mënyrë të padrejtë. Covid-i nuk prek PD-në, PDIU-në, LSI-në, por prek 

popullin shqiptar dhe nuk ka popull të ndarë në të maxhorancës dhe të opozitës. Ka një popull 

shqiptar, i cili do të duhet të ketë shërbimin e nevojshëm dhe nuk duhet të lihet vetëm, ashtu siç 

ndodhi gjatë kësaj pandemie. Pse them që u la vetëm? Ju e mbani mend që Shqipëria u mbyll kur ishin 

katër raste në ditë dhe u hap kur kishte qindra raste në ditë. Ky ishte një veprim krejtësisht i 

pamenduar, i ardhur nga komiteti i teknikëve politikë, sepse nuk ka asnjë mundësi tjetër që ekspertët 

të marrin vendime, të cilat nuk janë në përputhje me kohën.  

Më pas pamë që nuk hapeshin spitalet rajonale. Kur ne bënim thirrje për testime, ato ishin akoma të 

monopolizuara, bëheshin vetëm në dy- tri qendra dhe qytetarët shqiptarë nuk kishin mundësi të bënin 

testime masive, ashtu siç e kishte çdo vend tjetër europian. Do të duhet të kalonte mbi një vit për t’u 

decentralizuar testimet. Kjo nuk ishte një mënyrë e mirë, e cila shkonte në shërbim të publikut. Më 

pas patëm mbylljen e shërbimeve. U mbyllen zyra dhe shërbime që kishin 2-3 perona në zyrë, 

ndërkohë që u lanë hapur Call Center-a dhe fasoneri që kishin qindra-mijëra punonjës. Mendoni që ky 

ishte një vendim i drejtë? Nuk besoj që ky ishte një vendim, i cili shkonte në shërbim dhe në mbrojtje 

të shëndetit të popullsisë. Më pas kaluam në të ashtuquajturën paga të luftës, edhe pse biznesi do të 



duhet të vazhdonte të paguante taksat dhe e vetmja lehtësi që iu bë ishte që mund ta shtynin kohën 

e pagimit të taksës, ndërkohë që vazhdonin të paguanin energjinë elektrike dhe të gjitha detyrimet e 

tjera. Pra, ne e lamë ekonominë të mbytur, injektuam pak apo shumë pak fonde në ekonomi dhe 

ndërkohë vazhduam ta linim vetëm qytetarin apo biznesin shqiptar. Nuk besoj që kjo është një mënyrë 

e mirë për të pasur mundësi të përballojmë situata të tilla, të cilat me të drejtë themi janë situata 

shumë të rënda në kufijtë e një lufte. Në fakt kjo çështja e luftës ndoshta u keqkuptua, sepse më 

kujtohen ditët e para që pashë disa tanke në rrugë.  

Akoma sot e kësaj dite nuk e kuptoj dot kush ishte krijuesi i kësaj ideje, sepse, në fakt, me tanke nuk 

e mbysnim dot Covidin-in, përveçse krijonim një situatë terrori dhe lufte. As kjo nuk ishte në shërbim 

të qytetarit shqiptar, i cili vazhdonte të ndihej vetëm i terrorizuar. Në fund kam dy fjalë për ata që janë 

heronjtë e kësaj lufte, mjekët dhe stafet mjekësore, infermierë, laborantët dhe gjithë të tjerët, shumë 

prej të cilëve kanë humbur jetën. Sot mendimi im dhe besoj i të gjithë kësaj salle do të duhej të shkojë 

për ta, për punën e tyre ta palodhur dhe për nderimin që do të duhet t’i japim secilit prej tyre, i cili 

sakrifikoi jetën. Duke qenë bijë e një babai mjek dhe besoj nënë e një mjeku të ardhshëm, jam 

personalisht shumë e përfshirë në punën që ata bëjnë dhe që pa të drejtë shumë herë marrin 

mbrapsht mosmirënjohje, edhe nga politika, e cila i shenjëstron sa herë nuk u duhen, por shumë herë 

edhe nga qytetarët që nuk kuptohen. Nderimi më i madh sot është për ta! Sipas sondazhit të Friedrich 

Herbert sot rreth 25% e mjekëve duan të largohen menjëherë nga vendi, kurse 58% e tyre thonë që 

do të largohen sapo t’u jepet një mundësi. Zbrazja e trurit dhe zbrazja nga mjekët po na çon në kufijtë 

e një varfërie intelektuale. Një mjek nuk mund ta bëjmë dot as me një ditë punë as me një vit punë, 

është një jetë e tërë.  

Ndaj, ne duhet të kemi politika, të cilat shkojnë në favor të tyre, në favor të njerëzve. Besoj që nga kjo 

sallë e parlamentit të paktën për këtë rast do të duhet të keni modestinë që të mos ndahen në mjekë 

të PD-së, mjekë të PS-së, popull i PD-së, popull i opozitës, sepse jemi të gjithë bashkë shqiptarë dhe 

do të duhet që të kemi shërbimin që meritojmë. Faleminderit! 


